
 

 

Mungiak egitarau osoa eta anitza izango dau 2023ko San Pedro 

jaietarako 

-Torrebillelan gaur egin dan ekitaldian, Ager Izagirre Mungiako jarduneko alkateak 

“San Pedro Jaiak 2023” jaietako egitaraua aurkeztu dau, jai batzordea osotzen daben 

kideakaz eta Mari Jatagaz batera 

-Jaien eskaintza zabalak kontzertuak, kultur jarduerak, kirol jarduerak, tailerrak, 

umeentzako atrakzinoak, eskaintza gastronomikoa… batzen dauz, eta guztia jente 

guztiarentzat pentsauta 

Mungian, 2023ko bagilaren 13an. Mungiako Udalak herriko 2023ko San Pedro Jaien 

programazinoa aurkeztu dau gaur Torrebillelan emondako prentsaurrekoan. Jai 

Batzordeak ahalegin eta konpromiso osoz diseinau dauen askotariko programea da. 

Aurreko urteakaz alderatuta, jarduera-kopurua handitu egin da, eta jente guztiarentzat 

pentsautako eskaintza zabala jasoten dau. 

 

Horrela, 28an helduko dira txupinazoa eta jaien hasiera ofiziala. Pregoiaren irakurketea 

Legarda Ikastetxearen eskutik etorriko da eta txupinazoa Nerea Aliasek eta Txurruk 

girotuko dabe. Erraldoiek, dultzainek eta “Granujas a Todo Ritmo-Dixie Band” fanfarreak 

Mungiako kaleak girotuko dabez Bon Scott Revival Show-en kontzertua eta Zirkinik Bez 

taldearen erromeria hasi aurretik. 

 

Kultura eta kirol-eskaintza indartsua 

Aurten, egitarau oso indartsua prestatu da jai-egunetarako kultura eta kirol-eskaintzari 

jagokonez: kontzertuak, kultura-jarduerak, kirol-jarduerak, tailerrak, haurrentzako 

atrakzinoak eta eskaintza gastronomikoa. Nabarmendu behar da bi gune ezbardin 

prestatu dirala kontzertuak egiteko. Alde batetik, txosnen esparruan ikusle gazteagoei 

zuzendutako taldeenak izango dira; Lotura taldea, Zirkinik Bez (Bez) erromeria, Mconak 

(Mconak) eta Merina Gris (Gris). Bestalde, Foruen plazan, publiko orokorrago bati 

zuzendutako kontzertuen beste gunea egongo da. Bertan, Nogen eta San Pedrotxu 

egunari amaierea emongo deutson M-Clan moduko taldeek euren musika joko dabe. 

 

Baina ez da inguru horreetan bakarrik musikaz gozatzeko aukerea izango, Gure Ametsa 

Txistulari Taldeak, Sugarri Fanfarriak, Las Fellini eta Los Tenampas taldeek be kaleko 

animazinoa eskeiniko dabelako, besteak beste. Aurten, barrikuntzalez, Musika Kalean 

izeneko jarduera barri bat sartu da, non My bastard friend edo Txalainak bezalako 

taldeek kontzertu txikiak eskeiniko dabezan Mungiako kale ezbardinetan. 

 

Kirol eskaintzari jagokonez, San Pedro jaietan egon ohi diran ezinbesteko hitzorduez 

gain, Kepa Deuna futbito txapelketako finalak, Mungiako XXVIII. Gran Permio platerera 



 

tiratzeko txapelketea eta udal pilotalekuan jokatzen diran profesionalen arteko Esku 

Pilota partiduak, aurten be izango dira Herri Kirolen, Dantzaren eta Boxeo Ofizialaren 

erakustaldiez eta Vespas eta Lambretta klasikoen erakusketaz gozatzeko aukerea. 

 

Etxeko txikienak be zortea izango dabe, eurentzat bakarrik diran jarduerakaz programa 

zabala diseinatu dalako. Beraz, Torrebillelan San Pedro egunetik prestatu ohi dan Haur 

Parkeaz gain, mungiar txikiek be eskeletoa mogidu ahal izango dabe familiaren 

zoombagaz eta diskofestagaz, besteak beste. 

 

Hitzordu garrantzitsuak 

Bagilaren 29an, San Pedro eguna izango da, eta mungiarrek hitzordu berezia daukie 

Andra Mari eta San Pedro eleizan, betikolez, ohiko meza nagusia eskeiniko da, J.M. 

Arregi Abesbatzak parte hartuko dauana, eta ohorezko aurreskua, Amilotx Dantza 

Taldearen eskutik. 

 

Bagilaren 30ean, San Pedrotxu egunean, gastronomiak Uriguen parkea hartuko dau 

ohiko tortilla lehiaketagaz. Aipagarria da be, Gorabide Elkarteak Torrebillelan 

(Torrebillela) San Pedrotxu egunean egingo dauan erakusketaren inaugurazinoa: 

“Agamografoak eta kristalak” eta “Gure soinuak, begiradak eta barreak”. 

 

Bestalde, garagarrilaren 1a Adinekoen Eguna izango da, eta Sukalki Eguna, 

garagarrilaren 2an ospatuko da, jaietako azken egunean, non Euskadiko Sukalki 

Txapelketa izango da. 24:00etan amaierea emongo jake 2023ko San Pedro jaiei, 

Marijataren agurragaz eta ohiko zapien erreketagaz. 

 

Aurreko egunak 

Txosnen gunea bagilaren 23an edegiko da, txupinazoaren aurretik. Holan, mungiarrek 

bariku horretan bertan izango dabe Kuartz eta Lukiek taldeakaz gozetako aukerea. 

Zapatuan, hilak 24, aitatzekoak dira Udal Kiroldegian jokatuko dan `gloria zaharren’ 

arteko saskibaloi partidua, Plater tiroketako Mungiako XXVIII. Sari Nagusia eta herriko 

“Lotura taldea” bandaren eta “Kaleko Urdangak” taldearen emonaldiak. Egun horretan 

bertan, 17:00etan, Kepa Deuna futbito txapelketako finalak jokatuko dira, mungiarren 

derrigorrezko hitzordua. 

 

Bagilaren 25ean Baserritarraren Eguna ospatuko da, nekazal azokeagaz. Bertan, 

nekazaritzako elikagaiak izango dira protagonista, eta Miren eta Idoiak lagundutako 

Roberto Etxebarriaren trikitixak eta Mungiako Gure Ametsa Txistulari Taldeak girotuko 

dabe ekitaldia. Artisautzaz, erakustaldiz, dastaketaz eta herri musikaz betetako eguna 

izango da. 19:00etan, eguna amaitzeko, Alaiak Mungialdeko Soinulari Elkarteak, 

Mungiako Gure Ametsa Txistulari Taldeak, J.M. Arregi Abesbatzak eta Tantak Koralak 

kontzertua emongo dabe Matxin Plazan. 


